
ERABAKIA, …………K. BESTE ADMINISTRAZIO PUBLIKO BATEAN KARGU BAT BETETZEN ARI ZELA IZANDAKO JOKABIDEARI BURUZKOA

I. KONTSULTA

1. 2023ko uztailaren 5ean, Diputatu Nagusiak bidalitako mezu elektroniko bat jaso zen Arabako Lurralde Historikoaren sektore publikoko goi kargudunen eta gobernuko kideen Etika Publikoaren Batzordearen postontzian. Mezu hartan, …….k beste administrazio publiko batean kargu bat betetzen zuenean izandako jokabide bati buruz Fiskaltzak egindako eginbideei buruz emandako informazioa ikusita, zerbitzari publikoen jardunean erabateko gardentasuna lortze aldera, kontsulta egin zuen ea beharrezkoa den erabakiren bat hartzea adierazitako gertaeren ondorioz.

2. Era berean, 2023ko uztailaren 6an Arabako Lurralde Historikoaren sektore publikoko goi kargudunen eta gobernuko kideen Etika Publikoaren Batzordera bidalitako mezu elektroniko baten bidez, eraginpeko pertsonak jakitera eman zuen zuen bere garaian Probintzia Fiskaltzatik jasotako jakinarazpena, prozesu aurreko eginbideak amaitzeari eta dagokion Instrukzioko Epaitegira bidaltzeari buruzkoa, bai eta dokumentazio horren inguruan ……….ko Etika Publikorako Batzordeak hartutako erabakia ere. 

3. Aurrekoa gorabehera, diputatu nagusiaren kontsultaren berri eman zitzaion eraginpean zegoen kargu publikodunari, Etika Publikoaren Batzorde honetara bidal zitzan jasotako kontsultan bildutako gertakari eta gogoetei buruz egokitzat jotzen zituen adierazpen eta alegazioak.

4. 2023ko uztailaren 17an, …aren komunikazio bat sartu zen Batzordean. Idazki horretan, adierazi zuen …. jardun zuenean bere lana zintzotasunez egin zuela, ezarritako lege esparruarekin bat etorriz eta ingurumen baimenen arloan esku hartzen duten arloetako adituen berme tekniko eta juridikoarekin. Horren ondoren, zehatz-mehatz azaldu zuen Probintziako Fiskaltzak sustatutako ikerketaren xede zen proiektua, eta ondorioztatu zuen berak egindako jarduketak ez duela inolaz ere barnean biltzen Zigor Kodearen 404. artikuluan jasotako delitu figuraren elementurik.


 
II. APLIKATZEKOAK DIREN ARAUAK

1. Diputatuen Kontseiluaren irailaren 3ko 477/2015 Erabakiaren bidez, zeina 654/2019 Erabakiaren bidez berretsi baitzen, onespena eman zitzaion Arabako Lurralde Historikoaren sektore publikoko kargu publikodunen eta ordezkarien Gobernu Onerako Kode Etikoari (aurrerantzean, GOKE), foru sektore publikoan printzipio etikoen sendotzea babestu eta gidatzeko.

Kode horrek printzipio orokor batzuk jasotzen ditu kargu publikodunen jokabideari buruz. Printzipio horiek zintzotasunaren eta gardentasunaren inguruan egituratzen dira, eta hiru eremutan proiektatzen dira: kalitate instituzionala, herritarrekiko harremana eta etika eta jokabide indibiduala. Printzipio horiek, era berean, Foru Kargu Publikoen Jarduna arautzen duen uztailaren 11ko 10/2018 Foru Arauaren III. kapituluan jasota daude.

2. Foru Arau horren 19.3 artikuluak Arabako Lurralde Historikoaren foru sektore publikoko gobernukideen eta goi kargudunen Etika Publikoko Batzordea izatea aurreikusten du, kode hori betetzen dela zaintzeko.

Horiek horrela, GOKEn zazpigarren apartatuan Etika Publikoaren Batzordea sortu zen, organo independente gisa, kode horretan araututako jokabide arau, printzipio eta balioak bultzatu, sustatu, haietaz arduratu eta beteko direla bermatzeko, bai eta erakundearen irudia kaltetu lezakeen arau hauste edo okerreko jokabide orori aurrea hartzeko ere.  

3. Etika Publikoaren Batzorde horren eginkizunak foru gobernuko kideengan, goi kargudunengan eta Arabako Foru Aldundiaren, haren erakunde autonomoen, sozietate publikoen eta fundazioen zerbitzura dauden gainerako zuzendariengan proiektatuko dira, bai eta Gobernu Kontseiluak edo haren organo eskudunek —foru sozietate publikoen kasuan— izaera eta kapitalaren zatirik handiena pribatua duten erakundeetan edo haren kontrola hainbat administrazio publikori edo haien sektore publikoei dagokien beste edozein erakundetan zuzendaritza edo administrazio karguak betetzeko izendatutako pertsonengan ere, baldin eta egungo GOKEri atxikita badaude, automatikoki hautatzen edo izendatzen diren unetik.



III. ETIKA PUBLIKOAREN BATZORDEARI IRITZIA EMATEKO AURKEZTU ZAION GAIA

1. Batzorde honek aztergai duen gaiaren funtsa aztertu baino lehen, komeni da gogoratzea batzordeak ondorioak sortzen dituela baina ondorio horiek GOKEn zehaztutako denbora mugak eta muga subjektiboak dituztela, Gobernu Kontseiluaren irailaren 3ko 477/2015 Erabakiaren bidez onespena eman zitzaionetik, eta indar loteslea hartzen duela bigarren artikuluan definitutako kargu publikodunentzat, izendatzen diren unetik aurrera.  Halaxe xedatzen du bederatzigarren apartatuan: "Arabako Lurralde Historikoko sektore publikoko kargu publiko baterako izendatzeak berekin ekarriko du izendapenetik bertatik modu automatikoan kode honi atxikita geratzea."

2. Bestalde, denboraren ikuspegitik, GOKEn ezarritako balioak, printzipioak eta jokabideak foru kargu publikodunei aplikatuko zaizkie, izendatu diren unetik aurrera eta karguan jarraitzen duten bitartean. Kodearen denbora muga zehazteko, funtsezko elementua da izendapenaren data, GOKEra automatikoki atxikitzea dakarrena.

Azken batean, GOKEk izendapena formalizatzen denetik kargu uzteak ondorioak izan arteko denbora tartean ditu ondorioak haren eraginpekoengan.  

3. Eraginpeko pertsona ….. izendatu zuten ….dekretu baten bidez.  Egun batzuk geroago, karguaz jabetu zen, eta, horrekin batera, GOKEri automatikoki atxiki zitzaion.
 
4. Diputatu nagusiak eta interesdunak egindako kontsultetan zerrendatutako gertaerak –denak, salbuespenik gabe– izendapenaren aurrekoak dira, eta, beraz, GOKEri atxikitzearen aurrekoak. Haien kontakizunak, hain zuzen ere, ….. gisa egin zuen lanari egiten dio erreferentzia.  

5. Gogoeta horiek guztiak kontuan hartuta, Batzordeko kideek ez lituzkete kontsulta horiek onartu behar, beste izapiderik gabe, Batzorde honen jarduera eremu subjektibo eta denborazkoa gainditzen dutelako, gertakariak gertatu zirenean pertsona hori ez baitzen GOKEri atxikitako kargu publikoduna.

6. Aurrekoa gorabehera, esan behar da GOKEk soilik eragiten diela foru kargu publikodunek kargu horiek betetzen dituzten denboran eta legez kargu publikodun gisa esleituta dituzten eginkizunen esparruan hartzen dituzten jarrera eta jokabideei, eta hori ezin hobeto aplika daiteke inpartzialtasunaren, objektibotasunaren, kudeaketarekiko erantzukizunaren, gardentasunaren, zintzotasunaren, interesik ezaren eta kargu publikodun gisa legez esleituta dituzten eginkizunekiko errespetuaren printzipioei dagokienez.  Baina eredugarritasun printzipioaren kasuan, zailagoa da iraganaren eta orainaren arteko mugak ezartzea da, edo bizitza publikoa eta pribatua bereiztea.  Printzipio hori "Norberaren karguan eta eskumenetan aritzean, jardun publikoan zein pribatuan, ordezkatzen duten edo lanean ari diren erakundearen ospea, duintasuna eta irudia hobetzen laguntzean" oinarritzen bada, herritarrek sistema instituzionalean duten konfiantza murriztea saihesteko, uler daiteke nekez transmititu dezakeela konfiantza prozedura penal batean sartuta egon daitekeen kargu publikodun batek, nahiz eta hori eragin duten egitateak izendapenaren aurrekoak izan.  

7. Beste sistema etiko batzuetan ez bezala, GOKEk ez dio erreferentzia egiten prozesuaren une bati zeinetatik aurrera eredugarritasun printzipioak kargu publiko bat benetan betetzea eragozten duen, kargu publiko hori betetzen duen pertsona ikertuko duen prozedura penal bat izapidetzearekin.  Eta, horiek horrela, zalantza sortzen da prozeduraren une horren inguruan funtsean dauden hiru aukeretatik —inputatzea, ahozko epaiketaren hasiera edo kondena epaia emateko eguna— zeinetatik aurrera hitz egin behar den foru kargu publiko batean aritzeko bateraezintasunaz.

Adibide gisa, Euskal Autonomia Erkidegoko Etika Publikorako Batzordeak uste du bigarrena dela konponbiderik haztatuena eta eredugarritasun publikoaren eskakizunak bateratzen hobekien laguntzen duena, hau da, kargu publikoduna kautelaz kargugabetzea ahozko epaiketa abiaraztea erabakitzen duen autoa ematen den unean.

Bestalde, Estatuko Administrazio Orokorreko goi karguan aritzea arautzen duen martxoaren 30eko 3/2015 Legeak baimena ematen die prozedura penal batean sartuta dauden pertsonei kargu publiko bat betetzen jarraitzeko, harik eta prozedura kondena epai irmo batekin amaitzen den arte.

Kontrako muturrean legoke hain zuzen inputazio egintzan finkatzea eredugarritasun printzipioa eta kargu publiko baterako izendatua izatea edo kargu batean jarraitzea bateraezin direneko momentua.  Hala ere, irtenbide hori gehiagikeriatzat jo behar da, eta, are gehiago, urratu egiten ditu besteak beste Prozedura Kriminalaren Legea aldatzen duen urriaren 5eko 13/2015 Lege Organikoak hartutako berme penal eta prozesalak, zeinak ezabatu egin baitzituen lege horrek bereizkuntzarik gabe erabilitako zenbait adierazpide, hala nola inputatua terminoa, aipatzeko susmo soil batzuk direla-eta ikerketapean dagoen pertsona bat, nahiz eta hari buruz ez egon delitu bat egin izana judizialki eta formalki egozteko moduko behar adinako zantzurik.

8. Aurrekoa ikusita, Batzorde honen iritziz, Euskal Autonomia Erkidegoko Etika Publikorako Batzordeak hartutako irtenbidea da egokiena ikertutako pertsonen berme prozesalak kargu publikodunen eredugarritasun eskakizunekin eta herritarren eskubide eta bermeekiko errespetuarekin bateratzeko orduan; izan ere, batzorde horren 5/2023 Erabakian honako hau adierazten da: "(...) ez litzatekeela izango aurreratutako kondena bat, ez eta gerora etorriko den kondena baten aurrerapena ere, kargu publikodun bat badaezpada ere kargutik kentzea (...), auzitegi eskudunak ahozko judizioa irekitzea erabakitzen duen autoa eman duelako karguduna auzipetuta dagoen prozedura penal batean, baizik eta prebentziozko neurri profilaktiko soil bat izango litzateke, eredugarritasunaren balioari indar emateko erabakitakoa eta pertsona horrek zerbitzuan diharduen erakundearen irudi ona aldi baterako zaintzeko hartutakoa (...)".

9.  Horiek horrela, aztertzen ari garen kasua zein une prozesaletan dagoen kontuan hartuta -hau da, Fiskaltzak ikerketa eginbideak instrukzioko epaitegira bidali ditu eta azken horrek ez du oraindik esku hartu-, urrun dago oraindik ahozko epaiketaren irekiera, zeina baita eredugarritasun printzipioaren ondoriozko gaitzespen etikoa gauzatzen hasteko erreferentzia gisa Batzorde honek ezarri duen prozesuko mugarria.

Horregatik guztiagatik, Etika Publikoaren Batzordeak, aho batez, honako hau ebatzi du:

EBAZPENA

Etika eta Gobernu Onaren Batzorde honek uste du ezen, inputazioa zer inguruabarretan egin den ikusita eta ebazpen honetan zehar egindako gogoeten arabera, egindako kontsultetan aipatutako pertsonak jarraitu dezakeela betetzen duen karguan, harik eta auzitegi eskudunak, hala badagokio, ahozko epaiketa abiaraztea erabakitzen duen autoa ematen duen arte.  

Baldin eta, azkenean, jarduketa judizialek ahozko epaiketa abiaraztea badakarte, Batzorde honek gomendatzen du eraginpeko kargu publikoduna kautelaz kargutik kentzea, ebazpen honen 7. eta 8. puntuetan ezarritakoaren arabera.

	

Sin.: Cristina Gonzalez Calvar
BATZORDEBURUA
	

Sin.: Elena Ferreira Sebastián
KIDEA

	
Sin.: Javier Garaizar Candina
KIDEA
	
Sin.: Fernando Salazar Rodríguez de Mendarozqueta 
KIDEA




Gasteiz, 2023ko irailaren 19a

